
ЏЬАМБУЛ ИНЏЬГИА

* * *
Ажәҩан акәа
адаул бжьы ҭыҩит –
      Ашәҭқәа ҟәашӡа икаҧсоит.

* * *
Шхырцәаӷьушәа ицҳауеит,

Еиқәарахоит снапы – 
Ишҧахаау амаахыр.

* * *
Еилауаҭыруан аҷнышқәа…
Ашарҧаз,
Сышьҭақәа – грапарахеит.

* * *
«Ашәча хылиааит

ауаџьаҟ», –
Амза гәалак иаҵоуп…

* * *
Сылаҧш адхалт
             ирхашҭхьоу аҧхьарца…

Имц ҵоуразар ҳҭынчра?

* * *
Амшын ихырҵоз –

рхәышҭаарамцақәа ҿарҳәеит…
Гәыӷран – амзаҿа ирбоз.

* * *
Ныҧхьак иаҟароуп
Амза–
саркьан, Амра аныҧшылоит.

* * *
Иснырит
ҭагалан шҵәыуо –
Иалшәшәоит абыӷьқәа.

* * *
Амшын алакыҵаҿы
Амыҵмыџьқәа шәҭыма? –
Аҧҭақәа блахкыгоуп.

* * *
Иҿыхаз апытҟәыр
Адунеи иқәҧшит –
Хьаак сгәы иахьысит.

* * *
Аҵла хажәаа
        ашәҭ ацәмаҷхеит…

Аамҭа – иалшо снарбоит.

* * *
Аҧшӡара иамчу сархәыцит…
Амалуаҩ –
асыкәа дыхнахит.

* * *
Ааҧын
     дазыҧшын –
лбыӷькаҧсан ҽырбон.

* * *
Агәил агәаҵаҿ
Ашьхыц ҧхыӡуеит…
Ахы ахашҭма?

* * *
Амра ҽырбоит –
Ашьашьал лаӷырӡышоит…
Асасцәа – ҳнаскьеибагоит.

* * *
Сызхыҧшылаз быблақәа
Бымаӡа быцәхыртит…
Агәы ахьаа – шәҭыцны игәылҵит.

* * *
Ирҩышьыз аҧша
сӡамҩа инахьысит –
Алакациа ҟәашӡа ишәҭит.

* * *
Аҷныш шьҭнаҧааит
Ацәқәырҧа –
   Аҧсҿыхга мҵәыжәҩақәа еиҵыхуп.

* * *
Аџьҵла ашьал
цәыкәбархеит –
          Иҿыхоит аҧсабара.

* * *
Аамҭа акәа иҭашәаанӡа –

аҧша иаҩызахеит
иҿшәаз атамашәҭ.

* * *
Ажәҩан иахшаз –
адгьыл рышьҭа арӡуан…

О, ас-рыцқәа, ҳашҧеиҧшу.


